
Lavrovun “İzvestiya” manifesti
(əvvəli 1-ci səhifədə)

Lavrovun müsahibəsində bildirdikləri 
isə onu deməyə əsas verir ki, Ermənistan 
rəhbərliyi Qərbdəki tərəfdaşlarının kömə-
yi ilə tamam fərqli ssenari seçməyə üs-
tünlük verib. Rusiyalı nazir müsahibəsin-
də sözügedən ssenarini rəsmi İrəvanın, 
dəqiq desək, baş nazir Nikol Paşinya-
nın  kompromissizliyi kimi dəyərləndirib. 
Diqqət çəkən məqam onun mövzunu 
Ermənistanın bilərəkdən Rusiya ilə mü-
nasibətləri korlamağa çalışması məntiqi 
ilə əsaslandırmasıdır. Mövcud arqumen-
tasiya heç vaxt indiki qədər yüksək səviy-
yədə səslənməmişdi. 

Bəli, Lavrov tam açıq şəkildə bildirir 
ki, Ermənistanla Rusiya arasında müna-
sibətlərdəki vəziyyət nikbinlik yaratmır. 
“Ermənistan rəhbərliyi, açığını desəm, 
son üç-üç il yarımın tarixini təhrif edərək, 
uydurma bəhanələrlə, bilərəkdən işi Ru-
siya ilə münasibətləri pozmağa aparır”, 
– deyən Rusiya XİN başçısı fikrinin təs-
diqi üçün iki məqamın üzərində dayanır. 
Bunlardan birincisi Ermənistanda – Güm-
rüdə 102-ci rus hərbi bazası ətrafındakı 
məsələdirsə, ikincisi İrəvanın Kremlin 
hakim rol oynadığı Kollektiv Təhlükəsizlik 
Müqaviləsi Təşkilatı ilə münasibətləridir. 
Paşinyan münasibətlərin dondurulduğu-
nu bəyan edib. Dünən Ermənistan parla-
mentinin spikeri Alen Simonyan da eyni 
fikri, bir qədər izahlı şəkildə dilə gətirib...  

Lavrov vurğulayıb ki, Ermənistanın 
anti-Rusiya kursu Gümrüdəki 102-ci 
hərbi bazada xidmət edən rus hərbçilə-
rinə, sərhədçilərinə, eləcə də, bütövlük-
də, KTMT-yə böhtan atmaqda özünü 
göstərir: “İrəvanda xatırlamırlar ki, məhz 
KTMT çətin vəziyyətlərdə Ermənistanın 
maraqlarını dəfələrlə müdafiə edib və 
2021-ci ildə Azərbaycanla münasibətlə-
rində gərginliyi azaltmaq üçün bu ölkəyə 
öz  sülhməramlı missiyasını göndərməyə 
hazır olub”.

Rusiyalı nazir haqqında söz açdığı 
missiyanın mandatının 2021-ci ilin payı-
zında KTMT-nin XİN başçılarının İrəvan-
da keçirilmiş görüşündə tam razılaşdırıl-
dığını, lakin sonra N.Paşinyanın Aİ-nin 
missiyasını Ermənistana çağırmağa üs-
tünlük verdiyini xatırladıb. Nəticə isə mə-
lumdur. Sayı ikiqat artırılmış, Lavrovun 
da vurğuladığı kimi, tərkibində Norveç, 
Kanada və ABŞ-dan olan hərbçilərin yer 
aldıqları struktur NATO missiyasına çev-
rilib.

S.Lavrov müsahibəsində Rusiya-Er-
mənistan münasibətlərindəki gərginliyin 

digər fazalarına da diqqət yetirib. Ma-
raqlıdır ki, o, tarixə ekskurs edib və bil-
dirib ki, müxalifətdə olarkən və yaratdığı 
hərəkata rəhbərlik edəndə N.Paşinyanın 
başlıca şüarı “Çıxış” idi. Yəni, İrəvanın 
KTMT-dən və Avrasiya İqtisadi İttifaqın-
dan uzaqlaşması. Rusiya XİN rəhbərinin 
dediklərindən belə qənaət formalaşır ki, 
Nikol vaxtilə şüar şəklində irəli sürdükləri-
ni hazırda tam formada gerçəkləşdirmək-
lə məşğuldur. 

Lavrov, faktiki olaraq, 2018-ci ildən 
başlayaraq Rusiya rəhbərliyinin sözüge-
dən uzaqlaşmanın yaşanmaması üçün 
çox tədbirlər gördüyünü, təmaslar real-
laşdırdığını sadalayır. Lakin fəaliyyətin 
faydası olmayıb və hazırkı situasiya for-
malaşıb. Yəni, Paşinyan Rusiyanın, belə 
demək mümkünsə, erməni sevgisinə 
qarşılıq verməyib. Həmçinin Aİ nəinki Er-
mənistanı, elə Azərbaycanı da öz cərgə-
sinə daxil etmək istəyib. Erməni baş na-
zir Bakı ilə sülh danışıqları müstəvisində 
Qərb platformasında işləmək ideyasının 
əsas dəstəkçisinə çevrilib. Amma nəticə 
etibarilə onun ölkəsi uduzub. Necə udu-
zub? Lavrovun fikrincə, Qarabağı Azər-
baycana güzəştə getməklə... 

Rusiya XİN rəhbərinin müsahibəsi-
nin tarixə ekskurs hissəsindəki az öncə  
vurğuladığımız məqama əvvəllər də rast 
gəlinib. Həm Lavrov, həm də Prezident 
Vladimir Putin Qarabağın Ermənistanın 
nəzarətindən çıxmasının səbəbi kimi İrə-
vanın Qərbə üz tutması amilini qabardıb-
lar. Rusiya XİN rəhbəri eyni məntiqi bir 
daha ortaya atır. O, əslində, demək istə-
yir ki, Ermənistanın Qərb platformasına 
can atması ölkə üçün əhəmiyyət daşıyan 
məsələlərdə uğursuzluq formalaşdırıb. 
Yəni, subliminal mesaj budur ki, əgər İrə-
van Moskva müstəvisini əsas götürsə idi, 
indi üzləşdiyi acınacaqlı durum yaşan-
mayacaqdı. 

Lavrovun sözlərindən bu nəticə də 
hasil olur ki, Paşinyan bir yandan Rusiya-
dan Qarabağın statusunun həllini xahiş 
etdiyi halda, digər tərəfdən Moskvadan 
xəbərsiz bölgənin Azərbaycana məxsus-
luğunu tanımaqla səhvə yol verib. Rusi-
yanın baş diplomatı, həmçinin, ölkəsinin 
həmin vaxt status məsələsi ilə məşğul ol-
duğunu da diqqətə çatdırıb. Deməli, Pa-
şinyanın Qərbə üz tutması və Qarabağın 
Azərbaycan ərazisi olması ilə razılaşma-
sı onun səbrsiz davranışı və Moskvanın 
görəcəyi tədbirləri gözləməməsi imiş. 

Bəli, Rusiyanın nəzərində Qarabağı 
Azərbaycana güzəştə gedən, daha doğ-
rusu, İrəvanı güzəştə getməyə razı salan 

Qərb platformasıdır. Heç şübhəsiz, Nikol 
da deyə bilər ki, Moskvadan heç bir ümid 
görmədiyi üçün başqa danışıq müstəvisi-
ni seçib. Yəni, belə qənaətə gəlib ki, Ru-
siya Qarabağ məsələsində və ümumən 
Ermənistanın təhlükəsizliyinin təminatı 
ilə bağlı potensialı tükənmiş tərəfdir. Yeri 
gəlmişkən, rəsmi İrəvan sonuncu vurğu-
ladığımız məqamı geniş siyasi ritorika 
halına gətirib. 

Onu da bildirək ki, rəsmi İrəvan er-
məni avantürizminin davamı xüsusunda 
təminat axtarışındadır. Paşinyan hesab 
edir ki, Moskvanın təminatçı ampluasın-
da olması mümkünsüzdür. Lavrov isə 
Nikolun hələ hakimiyyətə gəlməzdən 
əvvəl anti-Rusiya xəttindəki məqamları 
qabardırsa, bu, həm də o deməkdir ki, 
Moskva nə etsə də, Paşinyan yolundan 
dönməyəcəkdi, Kremlin orbitindən çıx-
maq üçün bəhanə axtaracaqdı. Deməli, 
Rusiya ötən dörd-beş il ərzində mənasız 
yerə vaxt itirib. Suallar yaranır: Moskva 
nəyə görə  İrəvana, loru dildə desək, sev-
gisini izhar etməkdə israrlı olub? Müsbət 
nəticənin mümkünsüzlüyünü görmürdü-
mü? Kremldə anlamırdılar ki, Paşinyan 
onu hakimiyyətə gətirənlərin havasına 
qol qaldıracaq? Yəni, dərk etmirdilərmi 
ki, Nikolun Ermənistanın əvvəlki rəhbər-
liyi kimi Kremlə təzim yolu tutması müş-
küldür?

Lavrovun müsahibəsində bildirdiklə-
rinə bir qədər fərqli rakusdan yanaşaq. 
Əslində, müəyyən qədər gülməli durum 
yaranır. Belə düşünülə bilər ki, Paşin-
yan Rusiya ilə oyun oynayırmış. Yəni, 
bir tərəfdən Moskvadan xahiş edirmiş ki, 
Qarabağın statusunu həll etsin, eyni za-
manda, başqa müstəvi axtarırmış. Daha 
dəqiq desək, onsuz da əvvəldən məlum 
olan müstəvini işə salmağa çalışırmış. 
Nəhayət, 2022-ci ilin Praqa Sammiti za-
manı istəyinə çatıb. Ancaq demək olar-
mı ki, o, Rusiyadan tamamilə qurtulmaq 
üçün Qarabağın əldən çıxması ilə razı-
laşmışdı? Əlbəttə ki, yox! 

Nikol, sadəcə, erməni avantürası-
nı başqa platformaya daşımaq istəyib. 
Axı, rəsmi İrəvan Brüssel formatı çər-
çivəsində, Qarabağ da daxil olmaqla, 
Azərbaycanın ərazi bütövlüyünü tanı-
masına rəğmən, bölgədəki separatçı 
quruluşu saxlayırdı. Qeyri-qanuni er-
məni  hərbçilərini ərazidən çıxarmaq 
istəmirdi, üstəlik, Qarabağ erməniləri 
üçün beynəlxalq təminatlar məsələsini 
qabardırdı. Təbii ki, Paşinyanın arxalan-
dığı Qərb isə Qarabağdakı erməni avan-
türizmini qorumaq iqtidarında olmadı. 

Rusiyanı haqlı edən cəhət də elə budur. 
Yəni, Lavrov, əslində, deyir ki, Nikol 
və komandası Qərbin Qarabağla bağ-
lı gücsüzlüyünü zamanında görməli və 
nəzərə almalı idi. Deməli, sıravi ermə-
nilər Qarabağı tərk etməyə başlayanda, 
Paşinyan Lavrovun təbirincə desək, Pu-
tinə “Vladimir Vladimiroviç, siz niyə Qa-
rabağ xalqını öz taleyinə buraxdınız?” 
şəklində müraciət ünvanlamalı deyildi. 
Axı özü yıxılan ağlamaz.  Amma, gərək 
Rusiya da ağlamasın. Çünki Ermənistan 
məsələsində yıxılan həm də odur. 

S.Lavrov müsahibəsində dolayısı 
ilə Ermənistanın yenə yıxılmağa doğ-
ru getdiyinin anonsunu verir. Deyir ki, 
müxtəlif görüşlərdə Paşinyanla da əlaqə 
saxlayıb: “Mənə elə gəlirdi ki, o, Rusiya 
Federasiyası ilə müttəfiqlik münasibət-
lərini davam etdirməyin, KTMT, Avrasi-
ya İqtisadi İttifaqı çərçivəsində qarşılıqlı 
fəaliyyətin hələ də Ermənistana faydalı 
olduğunu başa düşür. Amma indi həm 
Ermənistanın Təhlükəsizlik Şurasında, 
həm də parlamentdə birbaşa deyirlər ki, 
biz Avropa İttifaqına daha çox güvənmə-
liyik. KTMT, guya, respublika qarşısın-
da götürdüyü öhdəlikləri yerinə yetirmir. 
Yəni, mahiyyət etibarilə dairə bağlanır və 
Ermənistan rəhbərliyi Paşinyanın “Çıxış” 
hərəkatını (KTMT-dən və Aİİ-dən çıxmaq 
– red.) formalaşdırdığı fikirlərə oxşar fi-
kirlər söyləməyə başlayır. Əminəm ki, bu, 
həm ermənilərlə tarixi dostluq əlaqələri, 
həm Rusiyada yaşayan nəhəng erməni 
diasporu baxımından, həm də erməni 
xalqının maraqlarına və bizim maraq-

larımıza cavab vermir. İndi Ermənistan 
rəhbərliyini Qərbə çəkənlərin məqsədi 
sadədir: Cənubi Qafqazda sabitliyin qar-
şısını almaq, bu regionu öz dominantlıq 
zonasına çevirməyə çalışmaq. Necə ki, 
Mərkəzi Asiyada və ümumi qitəmizin bir 
çox başqa hissələrində Qərb bunu et-
məyə çalışır”.

Sonda bir məqamı da vurğulayaq 
ki, əslində, Rusiyanın Xarici işlər naziri 
Sergey Lavrovun “İzvestiya” qəzetinə 
müsahibəsində bildirdiklərində elə bir 
fövqəladəlik yoxdur. XİN başçısı hər kəsə 
bəlli olan həqiqətləri dilə gətirir. Başlıca 
məsələ onun şəxsində Rusiya dövlətinin 
həmin həqiqətlərin tirajlanmasında, siya-
si ritorika predmetinə çevrilməsində daha 
çox maraqlı olmasıdır. İlk cümləmizdə 
dediyimiz kimi, Rusiya rəsmilərinin Er-
mənistana münasibətdəki fikirlərini tünd-
ləşdirmələri də elə budur. 

Əvvəllər rəsmi Moskvanın təmsilçilə-
ri Rusiya – Ermənistan münasibətlərinin 
ayrı-ayrı fraqmentlərinə diqqət yetirəndə 
ehtiyatlı davranmağa üstünlük verir, bəzi 
məsələlərin üzərindən keçirdilər. Çox 
güman ki, İrəvanın tutduğu yoldan geri 
dönəcəyinə ümid bəsləyirdilər. Görünür, 
hazırda ümidləri ölüb. Hərçənd Kremlin 
elə indinin özündə də Ermənistana ye-
nidən qucaq açmaq istəmədiyini söy-
ləmək doğru sayılmaz. Yəni, Rusiyanın 
erməni sevdası asanlıqla vaz keçilən 
şey deyil. 

Əvəz CAHANGİROĞLU 
XQ

AMEA – müstəqil dövlətçiliyin xidmətində
 II MƏQALƏ

Azərbaycan Milli Elmlər Aka-
demiyası ölkəmizin intellektual 
potensialının möhkəmlənməsinə 
çox dəyərli töhfələr vermişdir. Bu 
gün də Azərbaycan Milli Elmlər 
Akademiyası ölkəmizin ümumi in-
kişafında fəal rol oynayır. Mən çox 
istəyirəm ki, Azərbaycan alimləri 
gələcəkdə də ölkəmizin hərtərəfli 
inkişafında daha fəal rol oynasın-
lar. 

İlham ƏLİYEV,
Azərbaycan Respublikasının 

Prezidenti 

Qarşıda duran vəzifələr  
3 blokun işığında 

I məqalədə AMEA-nın yeni nümunə 
kimi “beynəlxalq əməkdaşlıq dördbuca-
ğı” adlandırdığımız əlaqələr şəbəkəsini 
yaratmasını göstərmişdik. Vurğulamışdıq 
ki, bu, həm ayrıca Azərbaycan miqyası 
üçün əhəmiyyətlidir, həm də Azərbaycan 
miqyasında fəaliyyətlə Türk Dövlətləri 
Təşkilatı miqyasında fəaliyyətin uyğun-
laşdırılması baxımından xüsusi məna 
kəsb edir. Bu iki aspektin kökündə bir 
incə nəzəri və metodoloji məsələ daya-
nır.  Həmin məsələnin ümumi formada 
qoyuluşunu ifadə edən tezisi  də təqdim 
etmişdik. Yaradıcılığın sırf idraki aspek-
ti ilə sosial, iqtisadi, energetik, ideoloji, 
idarəetmə və ya hüquqi legitimlik sfe-
raları arasında nəticəverici bağlantıları 
nəzəri-konseptual müstəvidə müəyyən 
etmək zəruridir! Bu ümumi tezisdə yer 
almış “nəticəverici bağlantılar” ifadəsinin 
məzmunu qərar layihəsində əks olunmuş 
qarşıda duran vəzifələr bölməsində 3 
blokda birləşdirilmişdir. Onlar aşağıdakı-
lardır: 

– Azərbaycançılıq ideologiyasının 
və multikulturalizm konsepsiyasının el-
mi-nəzəri əsaslarının tədqiqi və funda-
mental istiqamətlərinin müəyyənləşdiril-
məsi, sosial proseslərə tətbiqi ilə bağlı 
araşdırmalar daha da genişləndirilsin;

– ölkəmizin yeni nəsillərinin mil-
li-mənəvi dəyərlərə bağlı və vətənpər-
vərlik ruhunda tərbiyə edilməsi üçün 
Azərbaycan tarixinin, onun zəngin mə-
dəniyyətinin, ədəbi-tarixi şəxsiyyətlərinin 
tədqiqi və təbliği prioritet fəaliyyət is-
tiqamətlərindən biri hesab edilsin; 

– texnoloji inkişaf, rəqəmsallaşma, 
kibertəhlükəsizlik, süni intellektin tətbiq 
edilməsi və s. kimi istiqamətlər üzrə elmi 
araşdırmaların daha da gücləndirilməsi, 
bu sahələr üzrə respublikada və xaricdə 
mütəxəssislərin hazırlanması üçün təd-
birlər həyata keçirilsin. 

Bu üç blokda cəmiyyətin elmi, texno-
loji, təhlükəsizlik sferaları ilə toplumdaxili 
sosial-mədəni strukturlaşma (azərbay-
cançılıq və multikulturalizm) və cəmiy-
yətin inkişafında milli-mənəvi amillərin 
rolunun müəyyən edilməsi (yeni nəsil-
lərinin milli-mənəvi dəyərlərə bağlı və 
vətənpərvərlik ruhunda tərbiyə edilmə-
si) üzvi surətdə cəmləşmişdir. AMEA bu 
maraqlı nəzəri yanaşmanın konkret elmi 
araşdırma proqramlarında reallaşmasını 
təmin etməlidir.

Eyni zamanda, burada iki vacib şərt 
nəzərə alınmalıdır. Birincisi, tədqiqat-
larda Azərbaycan Respublikasının Pre-
zidenti cənab İlham Əliyevin andiçmə 
mərasimindəki nitqində yeni dövr üçün 
müəyyənləşdirdiyi prioritetlər rəhbər 
tutulmalıdır. İkincisi, Prezident İlham 
 Əliyevin 3 noyabr 2023-cü il tarixli 2339 
nömrəli fərmanı ilə təsdiq etdiyi Azər-
baycan Milli Elmlər Akademiyasının yeni 
Nizamnaməsində müəyyən edildiyi kimi, 
AMEA “Azərbaycan Respublikasında 
elmin inkişafının təmin edilməsində və 
elm sahəsində dövlət siyasətinin həyata 
keçirilməsində iştirak edən dövlət ali elmi 
təşkilatı” hüquqi statusuna uyğun fəaliy-
yət göstərməlidir. 

Deməli, müəyyən edilən hər üç blok 
və həm də onların qarşılıqlı əlaqəsində 
AMEA elmi yaradıcılığın təşkilində zə-
kavi, mənəvi, mədəni, ideoloji, texnoloji, 
sosial aspektlərin vəhdəti üçün strateji 
dövlət təşkilatı kimi xüsusi məsuliyyət 
daşıyır. Hansı mənada “məsuliyyət” de-
yirik? 

Məlumdur ki, AMEA Avropada fəa-
liyyət göstərən Açıq elm platforması ilə 
əməkdaşlıq edir. Bu, perspektivli plat-
forma sayılır və orada elmi tədqiqatlar-
da azadlıq və sərbəstliklə yanaşı, alim 
məsuliyyəti məsələsi də ciddi qoyulur. 
Bu məsuliyyət araşdırmaçı olaraq hər 
bir yaradıcı insanın ölkəsi, xalqı və dün-
ya qarşısında məsuliyyət daşıması kimi 
dərk edilir. Yəni, “məsuliyyət” dedikdə 
hər hansı hüquqi məqam deyil, elmi 
 tədqiqatların aparılmasında qarşıya qo-
yulan məqsədə çatmaq öhdəliyini anla-
maq nəzərdə tutulur. 

AMEA rəhbərliyinin vurğulanan blok-
ların reallaşması üçün göstərdikləri cə-
sarət və strateji addım buradan qaynaq-
lanır. AMEA real tədqiqat proqramlarında 
ölkənin strateji inkişafının sırf idraki (koq-
nitiv) aspekti ilə praktiki-tətbiqi aspekti-
ni sintez edən modeli yaratmalıdır! Bu, 
mümkündürmü? Tamamilə mümkündür! 

AMEA bu istiqamətdə potensial gü-
cünü nümayiş etdirəcəkdir! Bunu qərar 
layihəsinin müddəalarından görmək 
olar. Həmin sırada rast gəlinən maraqlı 
bir özəllik yuxarıda vurğuladığımız Azər-
baycan miqyası ilə Türk dünyası arasın-

da uyğunluq yarada biləcək araşdırma 
və təşviq proqramları ilə bağlıdır. Bu iki 
miqyasın uyğunlaşdırılması dünya səviy-
yəsində aparıcı elmi dairələrlə əlaqə qur-
mağa geniş imkanlar yaradacaqdır. 

Qərar layihəsində yazılmışdır: “AMEA 
Rəyasət Heyətinin 22 fevral 2024-cü il 
tarixli iclasında akademiyanın prezidenti, 
akademik İsa Həbibbəylinin “Humanitar 
və ictimai elmlər sahəsində ədəbi-tarixi 
şəxsiyyətlərin həyat və fəaliyyətlərinin 
tədqiq edilməsi vəziyyəti və müstəqil-
lik dövrü Azərbaycan elminin vəzifələri” 
adlı məruzəsində irəli sürülən ideyalara 
uyğun olaraq, müxtəlif elmi-nəzəri prob-
lemlərin öyrənilməsi ilə bərabər, görkəmli 
tarixi şəxsiyyətlərin, elm və mədəniyyət 
xadimlərinin, yazıçı və şairlərin həyat və 
fəaliyyətlərinin, xidmətlərinin azərbay-
cançılıq baxımından tədqiqi, bu sahədə 
elmi konfransların təşkili, plan işlərinin, 
dissertasiya mövzularının yerinə yetiril-
məsi mühüm elmi istiqamətlərdən biri 
olaraq həyata keçirilsin”. 

Azərbaycanın tarixi şəxsiyyətlərinin, 
siyasi xadimlərinin, elm, mədəniyyət və 
təhsil üzrə böyük xidmətləri olan insan-
larının, o cümlədən, böyük şair və ya-
zıçılarının azərbaycançılıq baxımından 
həm elmi cəhətdən araşdırılması, həm 
də onlarla bağlı təşviq və təbliğ xarakterli 
tədbirlərin keçirilməsinin mühüm vəzifə 
kimi qarşıya qoyulmasının aktuallığı və 
əhəmiyyəti nədən ibarətdir? Burada də-
rin və çox əhəmiyyətli incə bir məqam 
mövcuddur! 

Məsələ ondan ibarətdir ki, Ulu öndər 
dəfələrlə vurğulamışdır ki, Azərbaycan 
xalqı zəkidir, o, elm və təhsil üzərində 
özünü yaratmışdır və indi də yaradır. 
Azərbaycan toplum olaraq mədəniyyət 
əsasında özünü təşkil etmişdir, bu kökdə 
tərəqqidə olmuşdur və indi də olur! Azər-
baycan dövlətçilik ənənəsi məhz bu amil 

üzərində tarixin sınaqlarından çıxmışdır 
və indi də çıxmaqdadır! 

Bizim dövlət və millət kimi özünü-
yaratmağımız, təşkilatlanmağımız, mə-
dəniyyət məkanı kimi mövcudluğumuz 
xalqın ziyalılığa, mənəvi-əxlaqi dəyərlərə 
üstünlük verməsinə və dövlət quruculu-
ğunda bu məqamın aparıcı müəyyənedi-
ci yer tutmasına söykənir. Bu isə toplum 
miqyasında xalqın sosial, mədəni, əxlaqi, 
siyasi, mənəvi, tarixi, ideoloji enerjisini 
vahid hədəfə fokuslaşdırmaqla “yaradıcı 
sinerji” yaratmaq anlamına gəlir! 

Azərbaycan xalqının 
yaradıcı sinerjisi

“Xalqın yaradıcı sinerjisi” anlayışı 
abstrakt (mücərrəd) mənalı deyildir – hər 
bir tarixi mərhələdə konkret məzmun 
kəsb edir. Eyni zamanda, həmin sinerjini 
özündə akkumulyasiya edən (toplayan, 
daşıyan və bütün cəmiyyətlə paylaşan) 
sosial varlıqlar vardır. Onlar ziyalılar, ya-
radıcı adamlar, vətənpərvər şair və yazı-
çılardır! 

Onlar filosoflar, konkret elm sahəsinin 
fədakar “savaşçıları”dır, onlar bəstəkar-
lar, musiqiçilər, özlərində indi ilə gələcə-
yin enerjisini daşıyan siyasi liderlər, döv-
lət xadimləridir. 

Onlar Azərbaycan ziyalılarıdırlar ki, 
xalqı həm Türk dünyasında, həm də 
bütün dünyada layiqincə təmsil edirlər! 
Onlar “Azərbaycan” adlı müqəddəs mə-
dəniyyət məkanının “sönməyən ocaqla-
rıdır”! 

Kimlərdir? Tariximzə baxın – hər 
zirvədə bir “yanar ocaq”, “sönməyən 
tonqal” görəcəksiniz! Bax, onlar Oğuz 
xanın, Tomrisin, Nizaminin, Nəsiminin, 
Füzulinin, Bəhmənyarın, Tusinin, Vaqi-
fin, Rəsulzadənin, Cavidin, Zərdabinin, 
Nərimanovun, Üzeyir Hacıbəyovun, 
Qara Qarayevin, Tofiq Quliyevin, Sabi-

rin, Vahabzadənin, Heydər Hüseynovun, 
Səməd Vurğunun, Lütfizadənin və adları-
nı saymaqla bitməyən minlərlə ruh, ener-
ji və mənəviyyat sahiblərinin, müqəddəs 
şəhidlərimizin indi də yolumuza işıq sa-
çan kimlikləridir! 

Bir xalq olaraq  yaşamaq istəyiriksə, 
bu şəxsiyyətləri yalnız yad etməməli, tək-
rar-təkrar öyrənməli, təşviq etməli, onları 
gənclərə nümunə kimi göstərməliyik. Bu 
yolda elmi araşdırmalar, müxtəlif yubi-
leylər və başqa təşviq xarakterli tədbirlər 
arxivacibdir! Ulu öndər Heydər Əliyev 
fəaliyyəti boyu məsələnin bu tərəfini daim 
aktuallaşdırmış və praktiki reallaşdırmış-
dır! Heydər Əliyevin keçirdiyi yubileylər, 
təşkil etdiyi tədbirlər bu anlamda strateji 
xarakterli olmuşdur! Tarix göstərmişdir ki, 
Heydər Əliyev bununla həm Azərbaycanı 
mədəniyyət və mənəviyyat məkanı kimi 
qorumuşdur, həm də yeni inkişafı motivə 
etmişdir!

AMEA-nın vurğuladığımız məsələni 
mühüm elmi işlərdən biri kimi qarşıya 
qoyması həmin səbəblərdən çox vacib 
strateji məqamdır! Yaradıcılıq və təşki-
latçılıq təşəbbüskarlığının əhəmiyyəti 
buradan qaynaqlanır! Xalq, dövlət, millət 
və elm qarşısında məsuliyyət və vicdan 
hissi buradan güc alır! 

Tanınmış və görkəmli insanlarımızın 
yaradıcılıqlarının araşdırılması ilə on-
larla bağlı təşviqi xarakterli tədbirlərin 
keçirilməsinin vacib elmi vəzifə olaraq 
müəyyən edilməsi həm ortaq yaradıcılıq 
sinerjisini stimullaşdırır, həm də sırf elmi 
xarakterli araşdırmaların dövlətçilik ma-
raqlarına uyğun aparılmasına güc verir. 

Böyük yaradıcı insanlar özlərində 
həm birləşdirici, həm də aydınlaşdırcı 
keyfiyyətlər daşıyırlar. Bu mənada onla-
rın yaradıcılığı bir nümunə və mayakdır! 
Bu işığın və nurun şəfəqlərində Azərbay-
can alimləri ənənə ilə müasirliyin vəhdə-
tində tədqiqatlar apara bilərlər! Həmin 
fəaliyyətin konkret elmi təşkili aspekti isə 
fənlərarası kontekstdə araşdırmalar nə-
ticəsində aydınlaşır və konkret məzmun 
alır. Bu proses gedir!  

Əlbəttə, AMEA-nın bir baş elmi təşki-
lat kimi fəaliyyətini tam əhatə etmək üçün 
geniş araşdırma gərəkdir. Lakin bu qısa 
təhlil də göstərir ki, AMEA ölkə rəhbəri-
nin elm camiyəsinin qarşısına qoyduğu 
vəzifələri sırf dövlətçilik mövqeyindən 
Azərbaycanın tərəqqisi naminə həyata 
keçirməkdə israrlıdır. Bunun üçün müasir 
elmi yanaşmalardan və idarəetmə mexa-
nizmlərindən, struktur islahatlarından 
fəal istifadə etməkdədir! Ümid edirik ki, 
bu yolda yeni uğurlar qazanacaqdır! 

Füzuli QURBANOV,  
XQ-nin analitiki,  

fəlsəfə elmləri doktoru      


